Maiorga Ramírez Erro jaunak galdera egin du Nafarroako Kutxako estatutu-aldaketei buruz.

Legebiltzarreko Erregelamenduko 114.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera argitaratu zen 2012ko ekainaren 29ko 63. Nafarroako Parlamentuko Aldizkari Ofizialean.

ERANTZUNA

Bildu-Nafarroa parlamentu-taldeko foru parlamentari Maiorga Ramírez Erro jaunak Nafarroako Gobernuak Ogasun Ministerioarekin batera landutako CANen estatutuen aldaketei buruz idatziz erantzuteko egindako galderari dagokionez (PES-100) hau erantzun du Nafarroako Gobernuko Ekonomia, Ogasun, Industria eta Enpleguko kontseilariak:

Nafarroako Kutxaren egitura Caixabanken bategite-prozesuaren ondorioz sorturiko egoera berrira egokitzen du testu berriak; prozesu horren bidez, banketxe instrumental baten bidez gauzatuko da finantza-jarduera, zeharka, eta Kutxaren esku geldituko da akzioen jabetza gauzatzea eta Gizarte Ekintzaren zuzendaritza eta kudeaketa.

Estatutu berriek barne-antolaketaren egituraren sinplifikazioan sakontzen dute, eta finantza-jarduera zeharka gauzatzetik eratorritako egoera berrira egokitzen dute erakundearen egitura organiko berria; hala, eutsi egingo die sorrerako egitekoari eta Aurrezki Kutxen Zuzendaritza Organoei buruzko Legeak ezarritako gutxieneko antolaketa-eskemari (uztailaren 9ko finantza-sektorearen saneamenduari buruzko 11/2010 Lege Errege Dekretuan jasotako idazketarekin eta otsailaren 3ko 2/2012 Lege Errege Dekretuak ezarritako aldaketekin bat etorrita).

Aldaketa nagusia Nafarroako Kutxa Fundazioaren organoen kopurua murriztea izan da. Hain zuzen ere, gobernu-organo izateari utzi diote Erakundeen Batzarrak eta Kontrol Batzordeak, eta deuseztatu egin dira ordainsari-dietak. Bestalde, nabarmen murriztu da Kontseilu Orokorreko kideen kopurua (50 kidetik 20ra) eta Administrazio Kontseilukoena (16 ziren lehen, eta 12 izango dira orain).

Planteatutako erreformaren bidez, jatorrizko bi printzipioak uztartu nahi dira: lurralde-sustrai tradizionalekiko errespetua eta begiramena, Nafarroaren garapen ekonomiko eta sozialari ekarpena eginez, Gizarte Ekintzaren bidez.

Hori guztia jakinarazten dizut Nafarroako Parlamentuko Erregelamenduaren 194. artikulua betez.

